
	1. Ընթացիկ իրավիճակը և նախագծի ընդունման անհրաժեշտությունը.

Հայաստանի և Վրաստանի միջև հաստատվել են ամուր և բարեկամական հարաբերություններ։ Առկա է բարձր մակարդակի համագործակցություն տնտեսության, հաղորդակցության, կրթության, մշակույթի, հումանիտար և այլ ոլորտներում։ Ներկայում Հայաստանի Հանրապետության և Վրաստանի միջև գործում են փոխհարաբերություների գրեթե բոլոր ոլորտներն ընդգրկող շուրջ 120 միջազգային պայմանագրեր, համաձայնագրեր, հուշագրեր, և արձանագրություններ: 
Վրաստանի հետ շփումների ընդլայնումը Հայաստանի համար ունի ռազմավարական նշանակություն: Վրաստանի հետ առանձնահատուկ և բարիդրացիական հարաբերությունների հետագա զարգացումը ՀՀ կառավարության 2021-2026թթ. գործունեության ծրագրում ամրագրված առաջնահերթություններից է: Վերջնական համաձայնեցման փուլում են գտնվում երկու երկրների հարաբերությունները նոր՝ ռազմավարական երկխոսության մակարդակի բարձրացնելու վերաբերյալ քննարկումները:
§Վրաստանին Հայաստանի Հանրապետությունում հողամաս, շենք, շինություններ ձեռք բերելու թույլտվություն տրամադրելու մասին¦ ՀՀ կառավարության որոշման նախագծի ընդունման անհրաժեշտությունը պայմանավորված է հետևյալով.
	Հայաստանի Հանրապետությունում Վրաստանի դեսպանությունը հայտագրով դիմել է ՀՀ արտաքին գործերի նախարարություն` ՀՀ քաղաքացիներ Հայկուհի Գևորգի Հարությունյանին և Պերճ Ժորայի Խաչատրյանին սեփականության իրավունքով պատկանող Հայաստանի Հանրապետություն, քաղաք Երևան, Ավան Ծարավ աղբյուրի փողոց 127 հասցեում գտնվող բնակելի տունը օրենքով սահմանված կարգով ձեռք բերելու համար՝ դիվանագիտական և ներկայացուցչական նպատակներով:
Երկու երկրների միջև խորացող փոխգործակցությանը, աճող դիվանագիտական ներկայացվածությանը զուգահեռ անհրաժեշտություն է առաջացել ընդլայնելու և բարելավելու Հայաստանում Վրաստանի ներկայացուցչության շենքային պայմանները: 
Դիվանագիտական կապերի մասին Վիեննայի կոնվենցիայի 21-րդ հոդվածի համաձայն՝ նստավայր պետությունը պետք է աջակցի հավատարմագրող պետությանը, իր օրենքների համաձայն, իր տարածքում ձեռք բերելու ներկայացուցչության գործունեության համար անհրաժեշտ շենքեր կամ պետք է հավատարմագրող պետությանը օգնություն ցույց տա որևէ այլ ճանապարհով շենքեր ստանալու: Նա անհրաժեշտության դեպքում պետք է նաև ներկայացուցչություններին օգնություն ցուցաբերի հարմար շինություններ ձեռք բերելու իրենց աշխատակիցների համար:
Համաձայն ՀՀ հողային օրենսգրքի 63․1 հոդված 1-ին կետի՝ օտարերկրյա պետությունները և միջազգային կազմակերպությունները դիվանագիտական և ներկայացուցչական նպատակների համար ցանկացած սեփականատիրոջից օրենքով սահմանված կարգով հողամաս, շենք, շինություններ կարող են ձեռք բերել կամ վարձակալել կամ անհատույց (մշտական) օգտագործման կամ կառուցապատման իրավունքով օգտագործել միայն Հայաստանի Հանրապետության արտաքին գործերի բնագավառում լիազորված պետական կառավարման մարմնի հիմնավորված միջնորդության հիման վրա ընդունված` Հայաստանի Հանրապետության կառավարության որոշման կամ միջազգային պայմանագրի համաձայն` պահպանելով փոխադարձության սկզբունքը:
	ՀՀ Քաղաքացիական օրենսգրքի 202-րդ հոդվածի 6-րդ մասին, համաձայն՝ հողամասի սեփականատերը ձեռք է բերում իրեն պատկանող հողամասի վրա կառուցված շենքերի, շինությունների և այլ անշարժ գույքի սեփականության իրավունք:

2. Նախագծի մշակման գործընթացում ներգրավված ինստիտուտները և անձինք.

Նախագիծը մշակվել է ՀՀ արտաքին գործերի նախարարության կողմից:

	3. Նախագծի ընդունման կապակցությամբ լրացուցիչ ֆինանսական միջոցների անհրաժեշտությունը և պետական բյուջեում ծախսերի և եկամուտների էական ավելացման կամ նվազեցման մասին

Նախագծի ընդունման կապակցությամբ պետական բյուջեում ծախսերի և եկամուտների էական ավելացում կամ նվազեցում չի նախատեսվում:

4. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր. 

Բխում է ՀՀ կառավարության 2021-2026թթ. ծրագրի «Արտաքին քաղաքականություն» բաժնի՝ Վրաստանին վերաբերող կետից՝ «Կառավարությունն ապահովելու է Վրաստանի հետ առանձնահատուկ և բարիդրացիական հարաբերությունների հետագա զարգացումը»:
	


	
